
Disgrifiad o'r gwasanaeth 
Mae Cartref Gofal Plas Mona yn wasanaeth a ddarperir gan Gyngor Sir Ynys Môn. Rachel 
Williams yw'r unigolyn cyfrifol. Mae gan y gwasanaeth reolwr sydd wedi'i gofrestru â Gofal 
Cymdeithasol Cymru. Mae'r gwasanaeth wedi'i gofrestru ag Arolygiaeth Gofal Cymru 
(AGC) i ddarparu gofal personol i hyd at 29 o oedolion. 

Crynodeb o'n canfyddiadau

1. Asesiad cyffredinol
Mae Plas Mona yn darparu awyrgylch cynnes a gofalgar i'r bobl sy'n byw yno. Rhoddodd y 
preswylwyr, y teuluoedd, y staff a gweithiwr proffesiynol a oedd yn ymweld adborth da am y 
gwasanaeth. Roedd y cynnig rhagweithiol ar gyfer y Gymraeg yn cael ei ddarparu'n llawn 
ac roedd dewisiadau'r bobl o ran eu hiaith gyntaf, eu hethnigrwydd a'u diwylliant yn cael eu 
cefnogi. Roedd y bobl yn parhau i fod yn rhan o'r gymuned leol ac roedd amrywiaeth o 
weithgareddau ar gael iddynt ddewis ohonynt yn ystod y dydd. 

2. Gwelliannau
Hwn oedd yr arolygiad cyntaf ers i’r gwasanaeth gael ei gofrestru o dan Ddeddf Rheoleiddio 
ac Arolygu Gofal Cymdeithasol (Cymru) 2016 (RISCA). Caiff unrhyw welliannau eu 
hystyried fel rhan o'r arolygiad nesaf.

3. Gofynion ac argymhellion 
Mae adran pump o'r adroddiad hwn yn nodi ein hargymhellion ar gyfer gwella'r 
gwasanaeth. Mae'r rhain yn cynnwys: 

 Iechyd a diogelwch mewn perthynas â chlychau galw â thenynnau hir.
 Rhoi enwau a dyddiadau agor ar hufennau ac elïoedd.
 Gwaith cynnal a chadw ar un o'r ystafelloedd cawod. 



1. Llesiant 

Caiff hawliau'r bobl eu hamddiffyn. Roedd anghenion unigol y bobl wrth wraidd eu cynllun 
gofal. Roedd y Datganiad o Ddiben, a oedd yn egluro'r gwasanaethau a gynigir, y strwythur 
staff, a sut i fynegi pryderon pe byddai angen ar gael i'r bobl a'u teuluoedd. Gallai'r bobl na 
allent eirioli drostynt eu hunain neu nad oedd ganddynt gynrychiolydd gael gafael ar eiriolwr 
annibynnol drwy'r gwasanaethau cymdeithasol. Roedd yr unigolyn cyfrifol yn ceisio barn y 
bobl a'u teuluoedd o ran y gwasanaeth, ac yn adrodd arni yn ei hadroddiadau ymweld a'i 
harchwiliadau o'r cartref. Roedd y wybodaeth hon ar gael yn rhwydd i'r staff a'r preswylwyr, 
ac roedd yn cynnwys unrhyw welliannau a wnaed. Caiff lleisiau'r bobl eu clywed a 
gwrandewir arnynt. 

Mae'r bobl yn cael eu galluogi i gynnal eu llesiant. Roedd tîm sefydlog o staff yn adnabod y 
bobl yn dda ac yn gallu eu cefnogi i wneud pethau a oedd yn eu gwneud yn hapus. Roedd 
cynnig rhagweithiol llawn ar gyfer y Gymraeg yn cael ei ddarparu gan y nifer mawr o 
siaradwyr Cymraeg yn y tîm o staff. Roedd y bobl yn cael cynnig gweithgareddau priodol a 
chyfleoedd i gymdeithasu, ac o ganlyniad roedd teimlad cynnes a chymunedol yn y cartref. 
Roedd anghenion gofal iechyd y bobl yn cael eu diwallu mewn modd amserol. Roedd yr 
amgylchedd yn cefnogi llesiant y bobl. Gwelsom fod y bobl yn cael eu trin ag urddas a 
pharch. Mae'r bobl yn cael eu cefnogi i fod yn heini ac yn iach.

Mae'r bobl yn teimlo'n ddiogel. Roedd y gwasanaeth yn gallu diogelu'r bobl drwy hyfforddi'r 
staff a thrwy ddilyn y broses ddiogelu ranbarthol. Roedd y Cyngor yn darparu nifer o 
gyfleoedd hyfforddi ar gyfer y staff. Roedd y tîm rheoli yn monitro ac yn archwilio'r 
gwasanaeth er mwyn gwarchod unigolion rhag camdriniaeth ac esgeulustod, ac roedd y 
wybodaeth hon yn cael ei rhannu â'r staff mewn cyfarfodydd. Roedd y staff yn teimlo eu 
bod yn cael eu cefnogi ac yn gallu rhoi gwybod i'r tîm rheoli am ddigwyddiadau andwyol, 
gan fod yn hyderus y byddai'r tîm rheoli'n gwrando arnynt. Roedd polisi a phroses gwynion 
ar waith yn y cartref. Mae'r bobl yn cael eu hamddiffyn rhag camdriniaeth ac esgeulustod.



2. Gofal a Chymorth 

Caiff y gofal ei gynllunio yn ôl anghenion unigol. Gwelsom fod cynlluniau personol yn cael 
eu llunio ar sail anghenion gofal unigol y bobl gan gynnwys eu hoff bethau, eu cas bethau, 
a'r drefn arferol a ffefrir ganddynt. Roedd y cynlluniau yn cynnwys anghenion cymdeithasol 
a hamdden y bobl, yn ogystal ag unrhyw heriau o ran cyfathrebu. Roedd dewis iaith y bobl 
wedi'i gydnabod sawl gwaith yn eu ffeiliau gofal a'u cynlluniau personol. Roedd y cynlluniau 
yn cael eu hadolygu bob mis a'u diweddaru yn ôl yr angen. Gwelsom fod anghenion a 
threfn arferol y bobl yn cael eu cefnogi'n weithredol yn y cartref a'u bod yn cael eu 
hadlewyrchu yn eu cynlluniau personol. Dywedodd y preswylwyr wrthym eu bod yn hapus 
yn y cartref ac yn cael gofal ystyriol gan staff caredig. Dywedodd perthynas un o'r 
preswylwyr wrthym, “Da iawn, dim cwyn, mae nhw yn ardderchog yma.” Gwelsom fod y 
bobl yn cael cynnig gweithgareddau amrywiol yn y cartref, ac roedd wedi'i addurno ar gyfer 
dathliadau Santes Dwynwen/Dydd Sant Ffolant pan wnaethom ymweld. Caiff amgylchiadau 
unigol y bobl eu hystyried. 

Mae'r gwasanaeth yn ystyried iechyd corfforol, emosiynol a meddyliol y bobl. Gwelsom fod 
y bobl yn cael ymweliadau rheolaidd gan weithwyr gofal iechyd proffesiynol megis y 
meddyg a'r tîm nyrsys ardal. Dywedodd y rheolwr wrthym ei fod yn cael cymorth da gan y 
timau iechyd cymunedol. Gwelsom fod ymweliadau ac unrhyw gyfarwyddiadau'n cael eu 
cofnodi yng nghynlluniau'r bobl ac y gweithredir arnynt yn briodol. Dywedodd un o'r nyrsys 
ardal wrthym fod y cartref yn gweithio'n dda gyda hi ac yn rhoi'r wybodaeth ddiweddaraf iddi 
yn rheolaidd o ran iechyd y bobl. Dywedodd y nyrs ardal wrthym hefyd, “I’d say it’s one of 
our best homes. Communication regarding people’s needs is excellent and timely.” 
Clywsom y staff yn trosglwyddo gwybodaeth gynhwysfawr am anghenion y bobl wrth newid 
sifftiau, gan ddangos eu bod yn adnabod y bobl yn dda a'u bod yn monitro eu hiechyd. 
Roedd y trefniadau ar gyfer rheoli a storio meddyginiaeth yn ddigonol. Gwnaethom argymell 
i'r darparwr y dylid cofnodi enwau a dyddiadau agor ar hufennau ac elïoedd er mwyn 
sicrhau eu bod yn cael eu defnyddio cyn eu dyddiadau dod i ben. Mae'r bobl yn cael y gofal 
a’r cymorth cywir mewn modd amserol. 

Mae'r bobl yn cael eu hamddiffyn rhag camdriniaeth ac esgeulustod. Roedd y staff yn 
dangos eu bod yn ymwybodol o'r gweithdrefnau diogelu lleol ac roeddent wedi cael 
hyfforddiant ar ddiogelu rhyddid pobl. Roedd y bobl na allent wneud eu penderfyniadau eu 
hunain mewn perthynas â gofal a ble i fyw yn destun Trefniadau Diogelu wrth Amddifadu o 
Ryddid (DoLS). Gwelsom fod y ceisiadau ar gyfer DoLS a'r gwaith papur yn fanwl ac o fewn 
terfynau amser. Gallai'r bobl na allent siarad drostynt eu hunain neu nad oedd ganddynt 
gynrychiolydd a nodwyd gael gafael ar gynrychiolydd annibynnol drwy'r gwasanaethau 
cymdeithasol. Roedd y Cyngor yn cyhoeddi adroddiad rheolaidd ar y cartref gan nodi 
canlyniadau archwiliadau a nodau ansawdd ar gyfer y gofal a'r amgylchedd. Roedd y 
canlyniadau ar gyfer y cartref yn dda iawn. Roedd polisi chwythu'r chwiban ar waith yn y 
gwasanaeth, a dywedodd y staff wrthym y byddent yn teimlo y gallent fynd at y tîm rheoli er 
mwyn rhoi gwybod am unrhyw arferion gwael, a'u bod yn hyderus y byddai'n mynd i'r afael 



â'r mater. Roedd adroddiad monitro ansawdd yr unigolyn cyfrifol yn nodi barn y bobl mewn 
perthynas â'r gwasanaeth. Mae'r bobl mor ddiogel â phosibl yn y cartref.



3. Yr Amgylchedd 

Mae'r bobl yn byw mewn amgylchedd addas. Gwelsom fod y cartref yn gyfforddus ac yn 
lân, gyda lolfeydd i'r bobl gymdeithasu ynddynt, yn ogystal ag ardaloedd tawelach. Roedd y 
bobl yn cael eu hannog i fwyta yn yr ystafell fwyta, ac roedd llawer ohonynt yn gwneud 
hynny, gan ddangos bod ysbryd cymunedol da yn y cartref. Gallai'r bobl bersonoli eu 
hystafelloedd ag eitemau a oedd yn bwysig iddynt a chyffyrddiadau cartrefol. Roedd y 
coridorau'n lân a heb unrhyw risg o faglu. Roedd ardaloedd awyr agored i'r bobl eu 
defnyddio. Roedd y cartref yn cadw ieir yno, ac roedd y preswylwyr yn mwynhau gofalu 
amdanynt. Roedd y gegin wedi cael sgôr iechyd yr amgylchedd o 5, sef y sgôr uchaf bosibl. 
Gwelsom fod clychau galw â thenynnau hir gan rai o'r bobl, a gwnaethom gynghori y dylid 
cynnal asesiad risg ar y rhain er mwyn lliniaru unrhyw risg o dagu. Gwelsom fod ystafell 
gawod newydd mewn un ardal o'r cartref, a oedd yn ychwanegiad da i ddiwallu anghenion y 
bobl. Roedd angen adnewyddu ystafell gawod mewn ardal arall o'r cartref, gan fod rhai o'r 
teils wedi torri, roedd y paent yn pilio ac roedd angen lloriau newydd. Roedd gwybodaeth 
sensitif fel ffeiliau personol y bobl a ffeiliau'r staff yn cael eu cadw mewn cypyrddau y gellid 
eu cloi mewn swyddfa ddynodedig. Roedd meddyginiaethau'n cael eu cadw'n ddiogel 
mewn cypyrddau, trolïau ac oergelloedd dan glo fel oedd yn briodol. Roedd y systemau 
monitro a rhoi meddyginiaeth yn foddhaol. Roedd gwiriadau cynnal a chadw, tân ac iechyd 
a diogelwch yn gyfredol. Roedd y cartref mor ddiogel â phosibl. Roedd y drysau ffrynt 
wedi'u cloi a gofynnwyd i bobl lofnodi pan fyddent yn dod i mewn i'r adeilad ac yn ei adael. 
Gofynnwyd i ni ddangos ein cardiau adnabod er mwyn cadarnhau pwy oeddem ni. Mae'r 
bobl yn byw mewn cartref sy'n cefnogi eu llesiant.



4. Arwain a Rheoli  

Mae'r bobl yn cael gofal gan staff sy'n cael eu hyfforddi a'u cefnogi'n dda. Gwelsom fod 
rhaglen hyfforddiant parhaus yn cael ei darparu gan y Cyngor a bod nifer da o'r staff yn 
manteisio arni. Roedd goruchwyliaeth y staff yn gyfredol, ac roedd hyn yn sicrhau y byddai 
aelodau o'r staff yn cael eu cefnogi a'u harwain yn eu rolau dyddiol. Dywedodd y staff 
wrthym eu bod wedi cael hyfforddiant da yr oeddent wedi ei fwynhau, a gwnaethant ganmol 
y cwrs ar ddementia yr oeddent wedi ei gwblhau yn ddiweddar. Dywedodd y staff wrthym 
eu bod yn mwynhau eu gwaith a'u bod yn teimlo eu bod yn cael eu cefnogi'n a'u hyfforddi'n 
dda. Dywedodd aelod o staff wrthym, “Lle da i weithio. Digon o gefnogaeth a hyfforddiant i 
gael yma.” Dywedodd y staff eu bod yn ymwybodol o'r polisi chwythu'r chwiban ac y gallent 
roi gwybod am unrhyw arferion gwael i'r rheolwr a'u bod yn hyderus y byddai'n mynd i'r 
afael â nhw. Gwnaethom nodi bod y staff yn cydweithio'n dda fel tîm, ac yn gallu cefnogi'r 
bobl yn briodol. Caiff y bobl gymorth gan staff sydd â'r wybodaeth a'r sgiliau i alluogi 
unigolion i gyflawni eu canlyniadau personol. 

Mae'r gwasanaeth yn cael ei fesur o ran ei ansawdd. Gwelsom fod y gwasanaeth yn cael ei 
archwilio bob mis mewn perthynas â chwympiadau, rheoli heintiau a staffio, a llawer o 
agweddau eraill ar y gofal. Roedd canlyniadau'r archwiliadau hyn yn cael eu cyhoeddi gan y 
Cyngor, a'u rhannu â'r staff yn ystod cyfarfodydd staff er mwyn sicrhau arferion da parhaus. 
Gwelsom fod ymweliadau'r unigolyn cyfrifol yn cael eu cofnodi a bod y canlyniadau'n cael 
eu rhannu â'r staff a'r bobl a oedd yn defnyddio'r gwasanaeth. Cafodd y rhain eu trafod â'r 
staff hefyd mewn cyfarfodydd. Roedd canlyniadau archwiliadau ar amryw agweddau ar y 
gofal yn cael eu dadansoddi bob mis er mwyn diogelu'r bobl rhag arferion gwael ac 
esgeulustod. Mae'r bobl yn cael cynnig gwasanaeth sy'n gwella'n barhaus.

Mae'r arferion recriwtio a chyflogi yn foddhaol. Gwnaethom fwrw golwg dros ffeiliau'r staff a 
gwelsom eu bod yn cydymffurfio â'r ddeddfwriaeth. Roedd gwiriadau diogelwch ar waith ac 
yn gyfredol, gan sicrhau bod y staff yn addas i weithio gydag oedolion agored i niwed. 
Roedd y Cyngor wedi llwydo i recriwtio staff a oedd yn siarad Cymraeg er mwyn darparu 
cynnig rhagweithiol ar gyfer y Gymraeg. Roedd aelodau newydd o'r staff yn cwblhau 
rhaglen sefydlu fewnol er mwyn sicrhau eu bod yn gyfarwydd â'r adeilad, hyfforddiant a 
pholisïau iechyd a diogelwch, ac roeddent yn cael cyfle i ddod i adnabod y preswylwyr ac 
ymgyfarwyddo â'u hanghenion. Dywedodd y rheolwr wrthym fod y rhaglen sefydlu a 
ddefnyddiwyd yn cydymffurfio â chanllawiau arferion da Gofal Cymdeithasol Cymru. Roedd 
yr aelodau newydd o'r staff hefyd yn cael cyfnod prawf a gefnogir er mwyn sicrhau eu bod 
yn addas ar gyfer y rôl. Mae'r bobl yn cael eu diogelu gan arferion recriwtio da ar gyfer y 
staff.

     

   



5. Gwelliannau sydd eu hangen ac a argymhellir yn dilyn yr arolygiad 
hwn 

5.1Meysydd o ddiffyg cydymffurfio a nodwyd mewn arolygiadau blaenorol

Hwn oedd yr arolygiad cyntaf ers i'r gwasanaeth gael ei gofrestru o dan Ddeddf 
Rheoleiddio ac Arolygu Gofal Cymdeithasol (Cymru) 2016.

5.2  Argymhellion ar gyfer gwella

Argymhellwn y canlynol er mwyn annog canlyniadau da i'r bobl: 

 Argymhellwn y dylai'r darparwr sicrhau bod asesiadau risg ar waith i bobl sy'n 
defnyddio clychau galw â thenynnau hir er mwyn lliniaru'r perygl o dagu a achosir 
ganddynt. 

 Argymhellwn y dylai'r darparwr sicrhau bod enwau a dyddiadau agor ar hufennau 
ac elïoedd er mwyn sicrhau eu bod yn cael eu defnyddio o fewn terfynau amser a 
gan yr unigolyn cywir. 

 Argymhellwn y dylai'r darparwr ystyried gwneud gwelliannau i'r cyfleuster cawod 
yn un o'r coridorau. 



6. Sut y gwnaethom gynnal yr arolygiad hwn 

Roedd hwn yn arolygiad dirybudd llawn a gynhaliwyd fel rhan o raglen flynyddol Arolygiaeth 
Gofal Cymru. Gwnaethom ymweld â'r gwasanaeth ar 24 Ionawr 2020 rhwng 12pm a 
5:15pm ac ar 31 Ionawr 2020 rhwng 2pm a 3pm. 

Cynhaliwyd adolygiad o ofal dementia yn ystod yr arolygiad. 

     Defnyddiwyd y dulliau canlynol: 

 Gwnaethom siarad â'r rheolwr, y dirprwy reolwr, dau aelod o'r staff, staff y gegin, 
a thri unigolyn a oedd yn byw yn y cartref, perthynas un o'r preswylwyr a 
gweithiwr proffesiynol a oedd yn ymweld. 

 Defnyddiwyd y Fframwaith Arsylwi Byr ar gyfer Arolygu (Fersiwn 2). Mae'r 
adnoddau SOFI yn galluogi arolygwyr i arsylwi ar ofal a'i gofnodi er mwyn ein 
helpu i ddeall profiadau'r bobl na allant gyfathrebu â ni.

 Aethom o gwmpas yr adeilad a'r cyfleusterau, gan gynnwys detholiad o 
ystafelloedd y bobl.

 Gwnaethom gynnal archwiliad o feddyginiaethau.
 Gwnaethom edrych ar amrywiaeth eang o gofnodion a gedwir gan y gwasanaeth 

cofrestredig. Gwnaethom ganolbwyntio ar y Datganiad o Ddiben, y Canllaw i 
Ddefnyddwyr y Gwasanaeth, cynlluniau personol pedwar unigolyn, ffeiliau tri 
aelod o'r staff, bwydlenni, y ffeil weithgareddau, dogfennau cynnal a chadw, 
dogfennau tân ac iechyd a diogelwch, cofnodion hyfforddi a goruchwylio'r staff, 
adroddiadau ansawdd yr unigolyn cyfrifol ac archwiliadau. 

Ceir rhagor o wybodaeth am yr hyn rydym yn ei wneud ar ein gwefan: 

www.arolygiaethgofal.cymru

https://arolygiaethgofal.cymru/


Ynglŷn â'r gwasanaeth

Y math o ofal a ddarperir Gwasanaeth Cartref Gofal

Darparwr y Gwasanaeth Gwasanaethau Oedolion a Phlant Cyngor Sir Ynys 
Môn 

Unigolyn Cyfrifol Rachel Williams

Uchafswm y lleoedd a gofrestrwyd 29

Dyddiad arolygiad blaenorol 
Arolygiaeth Gofal Cymru

Hwn oedd yr arolygiad cyntaf ers i'r gwasanaeth gael 
ei gofrestru o dan Ddeddf Rheoleiddio ac Arolygu 
Gofal Cymdeithasol (Cymru) 2016. 

Dyddiad yr ymweliad arolygu hwn 24 Ionawr 2020; 31 Ionawr 2020. 

Iaith weithredol y gwasanaeth Cymraeg

A yw’r gwasanaeth hwn yn darparu’r 
Cynnig Rhagweithiol ar gyfer y 
Gymraeg?

Mae'r gwasanaeth yn darparu'r cynnig rhagweithiol 
ar gyfer y Gymraeg ac yn cefnogi ethnigrwydd a 
diwylliant y bobl. 

Gwybodaeth Ychwanegol:

Dyddiad Cyhoeddi 05/08/2020


